
NAŠA VIZIJA

Vizija Fondacije CPI je Bosna i Hercegovina kao društvo informiranih, aktivnih građana sa

transparentnim i odgovornim javnim sektorom.

NAŠA MISIJA

Naša misija je da prikupljamo, interpretiramo i činimo dostupnim verificirane podatke od javnog
interesa, te suradnjom i kreativnim pristupom zagovaramo odgovorno društvo.

https://www.cpi.ba/

CPI je nevladina, neprofitna organizacija osnovana 2009. godine, koja se bavi prikupljanjem,
analizom i objavljivanjem podataka od interesa za građane, te njihovom promocijom aktivno
podržava izgradnju odgovornog društva.

U dosadašnjim aktivnostima osoblje Fondacije CPI se najviše fokusiralo na zagovaranje
transparentnosti budžetskog procesa na svim nivoima vlasti u Bosni i Hercegovini kroz
prikupljanje podataka, formiranje baza podataka, istraživanja bazirana na dokazima, zagovaranje
po pitanju izmjena zakona o budžetima na svim nivoima vlasti te izradu i uvođenje budžeta za
građane u praksu. Bavili smo se pisanjem analiza, preporuka i pomagali smo dr. organizacije
civilnog društva za apliciranje na budžetsko finansiranje. Naši krajnji korisnici su općenito svi
građani BiH s obzirom na činjenicu da se transparentnost budžetskog procesa tiče cjelokupne
javnosti, ali i podgrupe kao što su, npr., mediji, svi nivoi vlasti u BiH, druga udruženja građana
koja se zalažu za transparentnost javnog sektora, kao i ona specijalizirana za pojedine oblasti koje
su predmet budžetskog finansiranja.

Vladine odluke o budžetu - koje poreze da nametne, koje usluge da pruži, i koliko da se zaduži,
imaju značajne posljedice za sve ljude u društvu. Kada vlada pruža informacije i kreira
svrsishodne mehanizme putem kojih se građani mogu uključiti u proces donošenja ovih odluka,
onda možemo očekivati da se javni novac troši u interesu građana.

ISTRAŽIVANJA

Istraživanje o otvorenosti budžeta (Open Budget Survey - OBS) koje smo proveli tokom 2022
godine je jedino svjetsko nezavisno, komparativno, na činjenicama utemeljeno ispitivanje koje
koristi međunarodno priznate kriterije da ocijeni javnu dostupnost budžetskim informacijama,
formalne prilike za učešće javnosti u državnom budžetskom procesu, te ulogu koju u budžetskom
procesu imaju institucije koje pružaju formalni nadzor, poput zakonodavnih tijela i vrhovnih
tijela za reviziju.

Istraživanje pomaže lokalnim civilnim društvima da procijene i sa svojom vladama razmotre
korištenje javnih sredstava i načine izvještavanja. Ovaj osmi ciklus OBS-a koji provodimo a
obuhvata 120 zemalja.

Za više informacija, uključujući detaljnu OBS metodologiju, Globalni izvještaj Istraživanja o
otvorenosti budžeta za 2021., nalaze za sve zemlje koje su uzele učešće u istraživanju i
pretraživač podataka, posjetite https://www.internationalbudget.org/open-budget-survey/ .

Transparentnost

Ovaj dio OBS-a mjeri javnu dostupnost informacija o tome kako vlast prikuplja i troši javne
resurse. Istraživanje procjenjuje online dostupnost, pravovremenost, i sveobuhvatnost osam
ključnih budžetskih dokumenata, koristeći 109 podjednako bitnih indikatora kojima se mjeri
transparentnost budžeta, i pomoću kojih se svakoj zemlji dodjeljuje ocjena na skali od 0 do 100.
Rezultat za transparentnost od 61 boda pa naviše, označava da država objavljuje dovoljno
materijala da javnost informiše i pripremi za javnu raspravu o budžetu. Rezultat BiH za
transparentnost iznosi 32 (od 100).

▪ Regionalno poređenje transparentnosti budžeta
▪ Svjetski prosjek - 45

- Slovenija - 66
- Hrvatska - 64
- Albanija - 52
- Srbija - 46
- Sjeverna Makedonija - 36
- Bosna i Hercegovina - 32 - BiH je rangirana na 86 poziciji od ukupno 120 zemalja

⇨ Promjena transparentnosti budžeta tokom vremena
- 2010 godina - 44
- 2012 godina - 50
- 2015 godina - 43
- 2017 godina - 35
- 2019 godina - 33
- 2021 godina - 32

3

https://www.internationalbudget.org/open-budget-survey/


⇨ Dostupnost budžetskih dokumenata u BiH
● Dokument okvirnog budžeta - Dostupan javnosti
● Prijedlog budžeta - Dostupan javnosti
● Usvojeni budžet - Dostupan javnosti
● Budžet za građane - Objavljen kasno
● Periodični (kvartalni) izvještaji - Objavljeni kasno
● Polugodišnji pregled - Nije izrađen
● Godišnji izvještaj - Dostupan javnosti
● Revizorski izvještaj - Dostupan javnosti

Sveobuhvatnost sadržaja ključnih budžetskih dokumenata koje Bosna i Hercegovina
objavljuje

- Dokument okvirnog budžeta: objavljuje široke parametre fiskalnih politika koje prethode
Prijedlogu budžeta; iznosi nacrt vladinih ekonomskih prognoza, očekivanih prihoda,
rashoda i dugova. - 67 bodova

- Prijedlog budžeta: Izvršna vlast ga podnosi zakonodavnoj vlasti na odobrenje; iznosi
detalje o izvorima prihoda, raspodjeli novca ministarstvima, predloženim promjenama
politika i druge informacije bitne za razumijevanje fiskalne pozicije jedne zemlje. - 29
bodova

- Usvojeni budžet: budžet odobren od strane zakonodavnih tijela. - 50 bodova

- Budžet za građane: jednostavnija i manje tehnička verzija vladinog Prijedloga budžeta ili
Usvojenog budžeta, osmišljen s ciljem prenošenja ključnih informacija građanima. /
Objavljen kasno

- Periodični izvještaji: uključuju informacije o stvarnim ostvarenim prihodima, stvarnim
rashodima i dugu koji je napravljen u različitim intervalima; objavljuje se kvartalno ili
mjesečno. / Objavljen kasno

- Polugodišnji pregled: sadrži sveobuhvatne najnovije informacije o implementaciji
budžeta na polovini fiskalne godine; uključuje pregled ekonomskih pretpostavki i
ažuriranu prognozu budžetskih ishoda. / Nije izrađen

- Godišnji izvještaj: opisuje stanje vladinih računa na kraju fiskalne godine i, u idealnom
slučaju, procjenjuje napredak u ostvarivanju ciljeva budžetskih politika. - 54 boda

- Revizorski izvještaj: objavljuje ga Ured za reviziju, ovaj dokument se bavi ispitivanjem
ispravnosti i potpunosti vladinih godišnjih izvještaja. - 78 bodova

Rezultat BiH koji za transparentnost iznosi 32 (od 100) u 2021 godini, blizu je rezultata
koji je u Istraživanju o otvorenosti budžeta ostvarila BiH u 2019.

Preporuke za poboljšanje

Bosna i Hercegovina treba dati prioritet sljedećim akcijama kako bi poboljšala budžetsku
transparentnost:

● Pravovremeno i online objaviti Budžet za građane i Periodične (Kvartalne) izvještaje.
● Izraditi i pravovremeno online objaviti Polugodišnji pregled budžeta.
● U Prijedlog budžeta uvrstiti dodatne informacije o dugu i kompoziciji duga, finansijskoj i

nefinansijskoj imovini.
● U Godišnji izvještaj o izvršenju budžeta uvrstiti pokazatelje učinka i makroekonomske

pokazatelje.

Učešće javnosti

Sama transparentnost je nedovoljna za poboljšanje državne uprave. Učešće javnosti u
budžetiranju je ključno za ostvarenje pozitivnih rezultata koji su povezani sa većom
transparentnošću budžeta.

Istraživanje o otvorenosti budžeta (OBS) također procjenjuje formalne prilike koje stoje na
raspolaganju javnosti da na smislen način učestvuje u različitim fazama budžetskog procesa.
Proučava prakse izvršne vlasti, zakonodavne vlasti i ureda za reviziju, koristeći 18 podjednako
bitnih indikatora koji su usklađeni sa principima o učešću javnosti Globalne inicijative za
fiskalnu transparentnost, te na osnovu kojih se svakoj zemlji dodjeljuje ocjena na skali od 0 do
100.

Rezultat Bosne i Hercegovine koji se odnosi na učešće javnosti je 9 (od 100 poena).

 Regionalno poređenje učešća javnosti
- Svjetski prosjek - 14
- Hrvatska - 17
- Slovenija - 11
- Bosna i Hercegovina - 9
- Albanija - 6
- Sjeverna Makedonija - 6
- Srbija - 2

Preporuke za poboljšanje

Da bi dodatno ojačalo učešće javnosti u budžetskom procesu Ministarstvo finansija i trezora BiH
treba dati prioritet sljedećim akcijama:

● Testirati mehanizme koji će omogućiti uključivanje javnosti tokom formulacije i
implementacije budžeta.

● Aktivno se uključiti u razmatranje potreba ranjivih i najugroženijih kategorijama stanovništva
direktnim putem, ili putem organizacija civilnog društva koje ih zastupaju.

Parlamentarna skupština BiH, pored toga što održava sjednice na kojima se razmatra budžet i
koje su otvorene za javnost, trebala bi dati prioritet sljedećim akcijama:

● Omogućiti javnosti i predstavnicima civilnog društva da aktivno učestvuju u raspravama
tokom razmatranja Prijedloga budžeta, prije njegovog usvajanja.

● Omogućiti javnosti i predstavnicima civilnog društva da aktivno učestvuju u raspravama
tokom razmatranja revizorskih izvještaja.

Ured za reviziju institucija BiH, pored toga što je uspostavio mehanizme koji omogućavaju
uključivanje javnosti u kreiranje godišnjeg plana revizije, trebao bi dati prioritet sljedećim
akcijama:

● Uspostaviti formalne mehanizme koji će omogućiti javnosti da doprinese relevantnim
revizorskim istragama.

Nadziranje budžeta

Istraživanje o otvorenosti budžeta ispituje ulogu koju zakonodavna tijela i vrhovne revizorske
institucije imaju u budžetskom procesu, i u kojoj mjeri su u stanju ostvariti efikasan nadzor nad
budžetom. Na osnovu 18 podjednako bitnih indikatora svakoj zemlji dodjeljuje se ocjena na skali
od 0 do 100. Osim toga, OBS prikuplja dodatne informacije o nezavisnim fiskalnim
institucijama.

Parlamentarna skupština BiH i Ured za reviziju institucija u Bosni i Hercegovini, zajedno pružaju
ograničen nadzor tokom budžetskog procesa, sa zbirnim rezultatom za nadzor od 57 (od ukupno
100 poena). Kada se odvojeno posmatra u kojoj mjeri ove institucije ostvaruju nadzor nad
budžetom, rezultati su sljedeći:

 Nadzor od strane Parlamentarne skupštine BiH Nadzor Ureda za reviziju
Slab Adekvatan

Slab: 0-40; Ograničen: 41-60; Adekvatan: 61-100

Preporuke za poboljšanje:

Parlamentarna skupština BiH (PSBiH) pruža slab nadzor nad budžetskim ciklusom u fazi
planiranja i tokom izvršenja budžeta. Kako bi se poboljšao nadzor nad budžetom, trebao bi se dati
prioritet sljedećim akcijama:

● Osigurati da Prijedlog budžeta bude dostavljen PSBiH najmanje dva mjeseca prije početka
budžetske godine.

● Osigurati da zakonodavne komisije redovito razmatraju i analiziraju Prijedlog budžeta, te da
zaključke svojih analiza objavljuju online.

● Osigurati da PSBiH usvoji budžet prije početka budžetske godine na koju se odnosi.
● Osigurati da zakonodavne komisije redovito razmatraju i analiziraju Kvartalne izvještaje o

izvršenju budžeta, te da zaključke svojih analiza objavljuju online.
● Osigurati konsultacije sa zakonodavcem (PSBiH) prije nego Vlada prebaci sredstva

administrativnim jedinicama drugačije nego je to predviđeno Usvojenim budžetom ili prije
nego potroši vanredne prihode.

Nadolazeća praksa osnivanja nezavisnih fiskalnih institucija

Bosna i Hercegovina još uvijek nema Nezavisnu fiskalnu instituciju (NFI). NFI su sve više
prepoznate kao važan izvor nezavisnih, nestranačkih informacija koje pružaju izvršnoj
vlasti ili parlamentu tokom budžetskog procesa.

* Ovi indikatori nisu bodovani u Istraživanju o otvorenosti budžeta *

Metodologija

● U Istraživanju o otvorenosti budžeta za 2021, razmatrani su samo dokumenti, događaji i
aktivnosti koje su se odvijali do 31.12.2020.

● Istraživanje se zasniva na upitniku kojeg za svaku zemlju popunjava nezavisni budžetski
ekspert a za BiH ispred Fondacije CPI istraživanje provodi Aleksandra Banović.

● Da bi se dodatno ojačalo Istraživanje, nacrti odgovora na upitnik svake zemlje se
pregledavaju i od strane nezavisnog anonimnog eksperta.

Projekat “Monitoring javnih nabavki u Bosni i Hercegovini”

“Monitoring javnih nabavki” tokom 2022 ulazi u 4. ciklus, u implementira se u okviru projekta
“Podrška građanima u borbi protiv korupcije” (The Assistance to Citizens in the Fight against
Corruption – ACFC), koji je finansijski podržan od strane Američke agencije za međunarodni
razvoj (USAID). ACFC projekat implementira Centar civilnih inicijativa (CCI) u partnerstvu sa
Udruženjem CRMA i Transparency International (TI). Aktivnost “Monitoring javnih nabavki”
realizuju Udruženje CRMA i TI, na osnovu zajednički razvijene metodologije i zajednički
definisanog monitoring uzorka.

Monitoring javnih nabavki podrazumjeva:

● Permanentni, proaktivni monitoring javnih nabavki, kroz sve faze postupka javne nabavke
(planiranje i objava javne nabavke, pripremanje tenderske dokumentacije, ocjenjivanje
ponuda, ugovaranje, realizacija ugovora, žalba na postupak javne nabavke, poništenje
postupka javne nabavke) na temelju metodologije koja je definisana od strane ACFC
partnera Udruženja CRMA i TIBiH;

● Prikupljanje i unos monitoring podataka u interaktivnu online platformu “Pratimo
tendere” www.pratimotendere.ba

● Pisanje izvještaja o rezultatima monitoringa

Naše aktivnosti:

● monitoring najmanje 230 postupaka javnih nabavki srednje i visoke vrijednosti, odnosno
otvorenih postupaka, pregovaračkih postupaka sa ili bez obavještenja, konkurentskih
zahtjeva, ograničenih postupaka

RAD U ZAJEDNICI

Prepoznavajući problem nedovoljnog rada s lokalnim zajednicama, CPI je sa gradovima Zenica i
Tuzla pokrenula projekt Centar 72 kao platformu za komunikaciju između građana i nadležnih
gradskih i opštinskih službi koju je tokom 2022 moderirala i održavala.

.http://centar72.ba/zenica http://centar72.ba/tuzla

Realiziran projekat serijala podcasta o zviždačima – “Zatalasaj!”

U suradnji sa Fakultetom političkih nauka u Sarajevu, te uz podršku Center for the Study of

Democracy and Governance iz Tirane, Fondacija Centar za zastupanje građanskih interesa je

realizovala projekat “Zatalasaj!”, serijal mini-podcasta koji se bave temom zaštite zviždača. U

podcastima su gostovali studenti i alumni studenti Fakulteta političkih nauka u Sarajevu, uz

voditelja Jasmina Hasanovića. Svi podcasti su titlovani na engleski jezik, a također se mogu

prilagoditi na sve podržane jezike putem automatskog prijevoda.

● U prvoj epizodi je gošća bila Azra Sorguč. Tema podcasta je bila historijat zviždača, kao i

etičke implikacije prijavljivanja korupcije.

● U drugoj epizodi gošća je bila Ana Šućur. Tema podcasta je bila globalni primjeri

zviždača, te percepcija javnosti prema istima.

● U trećoj epizodi gost je bio Alen Vejzagić. Tema podcasta je bila lokalni primjeri

zviždača, kao i njihova prisutnost u zakonima.

● U četvrtoj epizodi gost je bio Imran Pašalić. Tema razgovora je bila korištenje suvremenih

tehnologija za zaštitu zviždača,te njihova anonimizacija.

Održana panel diskusija “Izravno o zviždačima u BiH”

U saradnji sa Fakultetom političkih nauka (FPN) iz Sarajeva i Centrom za demokratske i vladine
studije iz Tirane (CSDG – Albanija), u utorak, 13. 12. 2022. godine, fondacija Centar za
zastupanje građanskih interesa (CPI) organizovala je panel diskusiju: „Izravno o zviždačima u
Bosni i Hercegovini“. Diskusija je organizovana s ciljem približavanja tematike zviždača
budućim analitičarima, stakeholderima i ekspertima – primarno studentima, te predstavljanja
dosadašnjih iskustava vlasti i nadležnih
institucija na nivou Bosne i Hercegovine,
Federacije Bosne i Hercegovine i Kantona
Sarajevo, prisutne je ispred Fakulteta
političkih nauka Univerziteta u Sarajevu
pozdravila prodekanesa za međunarodnu
saradnju, prof. dr. Sanela Bašić, te Alen
Vejzagić iz Centra za zastupanje građanskih
interesa i Lejla Burgić ispred samog projekta.

Na panel diskusiji koju je moderirao viši
asistent i doktorand na Fakultetu političkih
nauka u Sarajevu, Jasmin Hasanović,
učestvovali su: Irfan Čengić, delegat u Domu
naroda Parlamenta Federacije Bosne i
Hercegovine ispred Socijaldemokratske
partije Bosne i Hercegovine, doc. dr. Samir
Forić sa Odsjeka za sociologiju i vanredna
prof. dr. Belma Buljubašić sa Odsjeka za
komunikologiju na Fakultetu političkih nauka
UNSA. Na početku panela, viši asistent
Hasanović istakao je specifičnost ovog panela
– to da za njegovo održavanje nije uzet
nikakav povod, poput Međunarodnog dana
zviždača, već su u fokusu bila tri razloga zbog kojih je potrebno da se o ovom pitanju govori
svakodnevno, a to su: nepostojanje zakona o zaštiti zviždača na nivou Federacije Bosne i
Hercegovine, razmatranje potrebe za donošenjem takvog jednog zakona na kantonalnom nivou,
te uključivanje teme o zviždačima u obrazovanje.

Panel diskusiju možete pregledati na sljedećem linku:
https://www.youtube.com/watch?v=odFBGp3mofU&t=1222s&ab_channel=FondacijaCPI

PLANIRANE AKTIVNOSTI

SMART Balkan - Civilno društvo za povezan Zapadni Balkan

Centar za promociju civilnog društva - CPCD, zajedno sa partnerskim organizacijama iz Albanije
– Institut za demokratiju i medijaciju (Institute for Democracy and Mediation - IDM) i Sjeverne
Makedonije – Centar za istraživanje i kreiranje politike (Center for Research and Policy Making
(CRPM), realizuje projekat pod nazivom SMART Balkans – Civilno društvo za povezan Zapadni
Balkan, koji doprinosi jačanju participativnih demokratija i euroatlantskih integracija na
Zapadnom Balkanu kroz osnaživanje organizacija civilnog društva i mreža OCD za jaču i
aktivniju ulogu u stvaranju mirnih i inkluzivnih društava za održivi razvoj u Albaniji, Bosni i
Hercegovini, Kosovu, Crnoj Gori, Sjevernoj Makedoniji i Srbiji.

Fondacija CPI je dobitnik Smart Balkans Core granta koji je usmjeren na osnaživanje našeg
osoblja i finansijsku stabilnost poslovanja.

Zašto povezano društvo na Zapadnom Balkanu?

Region Zapadnog Balkana je u posljednjih nekoliko godina obilježen masovnim odlascima
stanovništva. Loša perspektiva za mlade, raširena korupcija na svim nivoima vlasti, nizak životni
standard i politička nestabilnost samo su neki od izazova sa kojima se suočavaju ljudi u regionu.
Mnogi do odlaska iz domovine ne mogu da nađu posao za koji su se sami školovali, a kada žele,
pomažu im i drugi ljudi sa Zapadnog Balkana u inostranstvu. Dakle, postavlja se pitanje – ako
možemo da sarađujemo u inostranstvu, zašto ne i kod kuće? Odgovor je u nezainteresovanosti
onih koji su odgovorni za stvaranje boljeg života običnih ljudi. Podjeljeno društvo je društvo
kojim se lako manipuliše i sa vrlo malo kompetencija. Zato je dužnost civilnog sektora u
Albaniji, Bosni i Hercegovini, Kosovu, Crnoj Gori, Sjevernoj Makedoniji i Srbiji da bude ta
spona između zemalja koja će nam omogućiti da budemo uspješni u zemlji kao i u inostranstvu, a
samim tim i izgraditi temelje za bolju budućnost za cijeli Zapadni Balkan.

CPI
- TEMELJNE VRIJEDNOSTI -

- Kreativnost
CPI Fondacija u svom strateškom i operativnom radu uvodi nove metode i pristupe posebnu
pažnju obraćajući na nove kreativne načine prezentacije rezultata svog rada široj javnosti.

- Posvećenost
Zajedničko razumijevanje misije i vizije Fondacije, kako od strane menadžmenta tako i

kompletnog osoblja, a što rezultira da svi u skladu sa svojim obavezama i odgovornostima
doprinose ostvarivanju misije i vizije organizacije.

- Profesionalnost
Jedna od temeljnih vrijednosti kojom se rukovodi Fondacija jest uspješna implementacija

projekata u skladu sa zadatim rokovima, osiguravajući najveću razinu profesionalnih standarda
i tačnost prezentiranih podataka i rezultata rada.

- Transparentnost i odgovornost
Fondacija sprovodi principe transparentnosti i odgovornosti kako u samim internim

procedurama, tako i svom radu.

- Suradnja i timski rad
Posebnu pažnju fondacija pridaje investiranju u dugoročne partnere i mreže na nacionalno i

internacionalnom nivou koristeći sinergiju za dalje unapređivanje naših ciljeva.

- Poticanje i osnaživanje
Jedna od glavnih vrijednostima kojima se rukovodimo jest osnaživanje građanske participacije i

poticanje jačanja odgovornog javnog sektora.

- Proaktivnost
Konstantno identificiramo nove izazove, područja rada i moguća rješenja.

- Primjena inovativnih tehnologija
U našem radu osiguravamo konstantno praćenje i usvajanje inovativnih tehnologija u obradi i

prezentiranju podataka.

- Prilagodljivost
Odvajamo dio resursa za eksperimentiranje sa novim područjima i tehnologijama za koje u

ovom trenutku ne znamo ili se tek pojavljuju. Npr. Internet of Things kao alat za optimizaciju
i kontrolu javne potrošnje, kreiranje medijskih sadržaja i multimedijalnih igara.

